
 
  

Vísitala neysluverðs hækkar um 0,33% í desember 
 
Vísitala neysluverðs (VNV) hækkaði um 0,33% milli mánaða í desember og ársverðbólgan stóð í stað í 
2,0%. Spár greiningaraðila lágu á bilinu 0,2% til 0,3% en við spáðum 0,2% hækkun verðlags milli mánaða. 
VNV án húsnæðis hækkaði um 0,3% milli mánaða og mælist árstakturinn 0,4%. Næstu mánuði gerum við 
ráð fyrir að ársverðbólgan verði í kringum 2% og leiti jafnvel niður í 1,7% í mars. Meðalverðbólga á fyrsta 
ársfjórðungi 2016 yrði þá 2,0% og er það töluvert undir spá Seðlabankans í Peningamálum, sem gefin voru 
út í nóvember. Líkt og áður er það lækkun bensínverðs og styrking krónunnar sem heldur aftur af 
verðbólguþrýstingi og er ólíklegt að verðbólgan fari hækkandi fyrr en vel er liðið á næsta ár. 
 
Helstu liðir sem hækka í desember eru flugfargjöld til útlanda (+0,23% áhrif á VNV) og húsnæðisliðurinn 
(+0,12% áhrif á VNV). Einnig hækka aðrar vörur og þjónusta (+0,04% áhrif á VNV) og húsgögn og 
heimilisbúnaður (+0,04% áhrif á VNV). Á móti vegur að eldsneyti lækkar í verði (-0,07% áhrif á VNV) ásamt 
mat og drykkjarvörum (-0,04% áhrif á VNV). Aðrir liðir hreyfast minna.  

Spá okkar fyrir næstu mánuði breytist lítið en við spáum að verðlag lækki um 0,6% í janúar en hækki svo 
um 0,7% í febrúar og um 0,5% í mars. Gangi spáin eftir mun ársverðbólgan standa í í 1,7% í mars á næsta 
ári. 
 
Helstu atriði í desembermælingunni: 
 

 Flugfargjöld til útlanda hækka en bensín lækkar. Flugfargjöld hækka í desember um 16,9% 
(+0,23% áhrif á VNV) eftir verðlækkanir undanfarna fjóra mánuði. Verð á flugfargjöldum er nokkuð 
árstíðabundið og hækkar gjarnan í desember eftir lækkanir á haustmánuðum en svipuð 
verðlagsþróun var í fyrra. Bensínverð lækkar nú fimmta mánuðinn í röð (-0,07% áhrif á VNV) og 
ekkert lát virðist vera á lækkun hráolíuverðs á alþjóðamörkuðum. Líkt og sjá má á myndinni hefur 
Brent Norðursjávarolía lækkað undanfarna mánuði eða um rúm 20% frá því í október. Bensínverð 
gæti þó hækkað innanlands í janúar en stjórnvöld hyggjast hækka bensín- og kolefnisgjald um 
áramótin. Sú breyting gæti hækkað bensínverð um 2,2 kr. á lítran.  Áhrif á VNV: +0,14%   

 Húsnæðisliðurinn heldur áfram að hækka. Húsnæðisverð um land allt hækkaði um 0,6% (+0,06% 
áhrif á VNV) eða ívið minna en við gerðum ráð fyrir. Einnig hækkaði greidd húsaleiga (+0,05% áhrif 
á VNV) en aðrir undirliðir hækkuðu minna. Áhrif á VNV: +0,12%    

 

 Aðar vörur og þjónusta hækkuðu ásamt heimilisbúnaði. Aðrar vörur og þjónusta hækkuðu í 
verði (+0,04% áhrif á VNV) og vóg þar þyngst hækkun trygginga um 1,4%. Einnig hækkuðu húsgögn 
og heimilisbúnaður um 3,4% (+0,04% áhrif á VNV).  Áhrif á VNV: +0,08%   
 

 Matarkarfan lækkaði ásamt pósti og síma. Tveir undirliðir lækkuðu í mánuðinum og var það 
matarkarfan annars vegar (-0,04% áhrif á VNV) og póstur og sími hins vegar (-0,01% áhrif á VNV). 
Helstu matvörur sem lækkuðu voru ávextir (-2,1% lækkun) og grænmeti (-4,8% lækkun) enda 
keppast matvöruverslanir við að bjóða upp á hin ýmsu tilboð í desember.  Áhrif á VNV: -0,05%   

 

Lítil verðbólga framundan þrátt fyrir gjaldskrárhækkanir um áramótin 
Næstu mánuði er útlit fyrir að verðbólgan verði rétt yfir 2% og lækki síðan í 1,7% í mars. Til skamms tíma 
eru því verðbólguhorfur áfram góðar og má rekja það helst til styrkingu krónunnar undanfarna mánuði og 
lækkun olíuverðs. Við gerum ráð fyrir að ársverðbólga verði að meðaltali 2,0% á fyrsta fjórðungi næsta árs 
og er það nokkuð undir spá Seðlabankans í síðustu Peningamálum en þar var gert ráð fyrir 2,7% verðbólgu. 
Það er því útlit fyrir að verðbólgukúfurinn komi seinna en áætlað var og verði jafnvel minni en áður var spáð. 
Því kæmi ekki á óvart ef tónn peningastefnunefndar yrði áfram frekar mildur á fyrstu mánuðum næst árs. 

Þó verður að hafa í huga að nokkrar gjaldskrárhækkanir eru í kortunum. Þar má nefna gjaldskrárhækkanir 
Reykjavíkurborgar sem dæmi en gjaldskrártekjur á hverju sviði munu hækka að meðaltali um 3,2%. Einnig 
munu stjórnvöld hækka bensíngjald og kolefnisgjald um áramótin. Lítraverð bensins gæti þá hækkað um 
2,2 krónur, að meðtöldum virðisaukaskatti, og hækkun olíugjalds og kolefnisgjalds gæti hækkað lítraverð á 
dísilolíu um 1,9 krónur. Á móti vega þó útsöluáhrifin í janúar og einnig afnám tolla á föt og skó. Það er því 
ekki að búast við að gjaldskrárhækkanir einar og sér muni hækka ársverðbólgu að neinu ráði um áramótin. 
 
Helstu atriði í bráðabirgðaspánni:  
 

 Janúar -0,6%. Við spáum að föt og skór, húsgögn og heimilisbúnaður og ferðaliðurinn lækki í 
mánuðinum. Á móti vegur hækkun á matvöruverði og húsnæðisverði. 

 Febrúar +0,7%. Útsölur í ársbyrjun ganga til baka og hækka helst föt og skór, húsgögn og 
heimilisbúnaður ásamt ferðaliðnum og húsnæðisverði. 

 Mars +0,5%. Föt og skór hækka áfram eftir útsölur í janúar en einnig hækkar flugliðurinn auk 
húsnæðisliðarins. 

